
אמעריקאנער רעגירונג שאטדאון ברעכט רעקארד

וואשינגטאן - די אמעריקאנער רעגירונג שאטדאון איז נעכטן אריין אין איר 35סטער טאג ברעכנדיג 

א פריערדיגן רעקארד וואס איז פארגעקומען אונטער טראמפ'ס ערשטער טערמין, ווען 

רעפובליקאנער און דעמאקראטן זעצן פאר צו באשולדיגן איינער דעם אנדערן פארן פארשליסונג.

די נאכווייען וואקסט מיט יעדן טאג. עסן הילף פראגראמען פאר ארימע פאמיליעס ווערן 

אפגעשטעלט, פעדעראלע ארבעטער פון לופטפעלדער ביז געזעץ-אינפארסירער און מיליטער ווערן 

נישט באצאלט און די עקאנאמיע פלאגט זיך מיט באגרעניצונגען.

​​​​​​​רעפובליקאנער געזעץ-געבער האבן פילע מאל פראבירט צו דורכפירן א צייטווייליגע בודזשעט ביל, 

אבער דעמאקראטן האבן דאס בלאקירט. טראץ וואס די רעפובליקאנער האלטן א 53-47 מערהייט 

אין סענאט דארפן זיי די שטימען פון כאטש זיבן דעמאקראטן צו דורכפירן דעם ביל.

געוועזענער וויצע פרעזידענט דיק טשעיני געשטארבן אין עלטער פון 84

אמעריקע - דיק טשעיני, באקאנט אלס איינע פון די מערסט מאכטפולסטע וויצע פרעזידענטן אין 

אמעריקאנער געשיכטע, איז געשטארבן אין עלטער פון 84 יאר נאך קאמפליקאציעס פון 

לונגען-אנטצינדונג און הארץ קראנקהייט, האט זיין פאמיליע געמאלדן.

טשעיני, א רעפובליקאנער, איז שטארק באקאנט געווארן אין פאליטיק ווען דער טעקסאס גאווערנאר 

דזשארדזש בוש האט אים אויסגעקליבן צו זיין זיין קאנדידאט אין דעם 2000 פרעזידענטליכן 

פארמעסט וואס בוש האט געוואונען.

​​​​​​​אלס וויצע פרעזידענט פון 2001 ביז 2009, האט טשעיני שטארק געקעמפט פאר אן אויסברייטערונג 

פון פרעזידענטליכע מאכט. ער איז אויך געווען א שטארקע פארטיידיגער פון דער אינוואזיע אין 

איראק אין 2003 און איז געווען פון די מערסט אויסגעשפראכענע באאמטע פון דער בוש 

אדמיניסטראציע.

סערביע דעבאטירט פלאן צו פארשנעלערן דזשעראד קושנער'ס 

לוקסעריעזע פראיעקט

סערביע - די פארלימענט אין סערביע האט אנגעהויבן צו דעבאטירן א פלאן וואס וועט פארשנעלערן 
די אנטוויקלונג פון א לוקסעריעזע פראיעקט אין בעלגראד פארגעשלאגן דורך די אינוועסטירונג 

פירמע פון דער אמעריקאנער פרעזידענט טראמפ'ס איידעם דזשעראד קושנער.

די רעגירונג פון סערביע און קושנער'ס פירמע "אפיניטי" האבן אונטערגעשריבן א 99-יעריגע ליעס 

אפמאך אין מאי 2024 וואס ערלויבט די פירמע צו רענאווירן צוויי געביידעס וואס זענען אמאל געווען 

די הויפטקווארטיר פון די יוגאסלאווישע פאלקס ארמיי.

​​​​​​​דער פראיעקט נעמט אריין דאס אויפבויען א האטעל, אפארטמענטס, געשעפטן און אפיסעס, און 

ווערט קריטיקירט דורך אסאך איינוואוינער וואס זאגן אז דאס וועט שעדיגן היסטארישע לאנדמארק.

אייראפע - די אייראפעאישע קאמיסיע האט געזאגט אז די פאראיין וועט מעגליך ארייננעמען נייע 

מיטגלידער שוין אין 2030, און דערביי אויסגעלויבט מאנטענעגרא, אלבאניע, אוקראינע און 

מאלדאווע פאר זייער פארשריט אויף די רעפארמען וואס זענען נויטיג זיך צו אנשליסן אין דער בלאק.

רוסלאנד - דער קרעמלין ווארטזאגער דמיטרי פעסקאוו האט געמאלדן אז רוסלאנד בלייבט אין 

שטענדיגע קאנטאקט מיט ווענעזועלע איבער שפאנונג אין די קאריביען ים. פעסקאוו האט דערביי 

אויך פארדאמט די "איבערגעטריבענע מיליטערישע קראפט" דורך די פאראייניגטע שטאטן אין דעם 

קאריביען ים און ווידערהאלט רוסלאנד'ס שטיצע פאר ווענעזועלע.

וואשינגטאן - די אמעריקאנער טרעזשורי דעפארטמענט האט סאנקציאנירט אכט מענטשן און צוויי 

ארגעניזאציעס וואס ווערן באשולדיגט אין וואשן געלט פאר צפון קארעא'ס סייבער-פארבינדעטע 

אטאקעס וואס האבן געצילט אמעריקאנער בירגער. לויט די טרעזשורי דעפארטמענט ווערט די געלט 

גענוצט צו פינאנצירן די צפון קארעא מיליטער וואס שאפט א געפאר פאר גלאבאלע זיכערהייט.

וואשינגטאן - נעכטן האט זיך אנגעהויבן דעם פראצעס פון א געוועזענעם אמעריקאנער יוסטיץ 

דעפארטמענט שטאב מיטגליד וואס האט געווארפן א סענדוויטש אויף א פעדעראלן אגענט אין 

וואשינגטאן די.סי., א קאמישער אטאקע וואס האט געצויגן נאציאנאלע אויפמערקזאמקייט נאך וואס 

א ווידיאו דערפון איז ברייט פארשפרייט געווארן.

גאלדמאן סאקס סי-אי-או ווארנט איבער ווארשיינליכע מארקעט פארריכטונג

הויכראנגיקע וואל סטריט שישקעס, אריינגערעכנט די סי-אי-או'ס פון די צוויי אינוועסטירונג ריזן 

גאלדמאן סאקס און מארגען סטענלי, האבן אנגעהויבן ווארענען אז די סטאק מארקעט איז היפש 

איבערגעשאצט און מען זאל ערווארטן א פאררעכטונג.

"עס איז ווארשיינליך אז עס וועט פאסירן א פאררעכטונג פון צען ביז צוואנציג פראצענט אין די 

קומענדיגע יאר אדער צוויי," האט גאלדמאן סאקס סי-אי-או - וועלכע פארפיגט אויף שווערע 

טריליאנען - זיך אויסגעדריקט ביי אן אינוועסטירער צוזאמקום אין האנג קאנג.

​​​​​​​א נייע רעגולאטארישע פיילינג פון מייקל בורי - וועלכע איז ברייט באקאנט געווארן ביים ריכטיג 

פאראויסשאצן די 2008 פינאנציעלע קריזיס און פארדינען ביליאנען דערויף - צייגט אז ער האלט 

"שארט" פאזיציעס וועטנדיג אקעגן ניווידיע און פאלאנטיר.

סטאקס און קריפטא פאלן נאך זארגן איבער אויפגעבלאזענע סטאק פרייזן

ביטקוין איז נעכטן שארף געפאלן גרייכנדיג אונטער $100,000 א שטיק צום ערשטן מאל אין עטליכע 

חדשים, אין א צייט ווען אינוועסטירער האבן געזוכט צו פארקויפן קריפטא און מער ריזיקאלישע 

אינוועסטירונגען.

עס איז אפירגעשווימען זארגן אויף וואל סטירט אז סטאק פרייזן זענען איבערגעטריבן און שטייען 

אסאך העכער ווי זייער ריכטיגע ווערד, געבויט אויף אויפגעבלאזענע עי-איי האפענונגען.

​​​​​​​די עס-ענד-פי-500 האט פארלוירן 1.17% און די נעסדעק איז געפאלן מיט 2.04%. אינדיווידועלע 

סטאקס האבן אויך געליטן פארלוסטן בעיקר עי-איי פארבינדעטע סטאקס. פאלאנטיר איז געפאלן 

מיט 8% און ניווידיע מיט 4%.

סטארבאקס האט אונטערגעשריבן אן אפמאך מיט די אינוועסטירונג פירמע באיוא קאפיטאל צו 

פארקויפן מערסטנסטייל פון איר ביזנעס אין כינע פאר $4 ביליאן. סטארבאקס וועט פארבלייבן מיט 

בלויז 40% אין איר צווייט-גרעסטע מארקעט און די ברענד רעכטן.

קאמף צווישן פייזער און נאווא נארדיסק אויסצוקויפן וואג-פארלוסט מעדיצין 

פאבריקאנט מעטסערא

די קאמף צווישן פייזער און נאווא נארדיסק צו אויסקויפן די וואג-פארלוסט מעדיצין פאבריקאנט 

מעטסערא האט זיך פארגרעסערט, ווען ביידע פירמעס האבן געהעכערט זייער פארשלאג, מיט 

מעטסערא וואס זאגט אז די $10 ביליאן פארשלאג פון נאווא איז בעסער ווי די פארשלאג פון פייזער.

די דראמאטישע קריג האט זיך אנגעהויבן לעצטע וואך ווען נאווא האט מיטאמאל פארגעשלאגן א 

גרויסע סומע פאר מעטסערא, וואס האט שוין מסכים געווען צו ווערן אויסגעקויפט דורך פייזער.

​​​​​​​פייזער האט דאן געהעכערט איר פארשלאג צו $8.1 בליאן פון איר אריגינעלע $7.3 ביליאן, און 

דערביי אויך אונטערגענומען לעגאלע מיטלען מיטן פרואוו צו בלאקירן נאווא פון אויסקויפן מעטסערא.

זאהראן מאמדאני געווינט ניו יארק סיטי מעיאר פארמעסט

ניו יארק סיטי - דער דעמאקראטישער נאמינירטער זאהראן מאמדאני האט געוואונען דעם 

פארמעסט פאר ניו יארק סיטי מעיאר.

אין דעם יונגן עלטער פון בלויז 34 יאר, וועט מאמדאני מאכן היסטאריע אלס ניו יארק סיטי'ס 

ערשטער מוסולמענער און ערשטער אינדיאנער-אמעריקאנער מעיאר, ברענגענדיג א נייעם קאפיטל 

פון פירערשאפט פאר דער גרעסטער שטאט אין לאנד.

​​​​​​​לויפנדיג אויף א פראגרעסיווער פלאטפארמע, האט מאמדאני אויפגעבויט א קאאליציע פון 

ארבעטס-קלאס וויילער, יונגע פראגרעסיוון, און ארבעטער פאראיינען.

דעמאקראטישע מיקי שעריל געווינט ניו דזשערזי גאווערנאר פארמעסט

ניו דזשערזי - די דעמאקראטישע נאמינירטע מיקי שעריל האט געוואונען דעם ניו דזשערזי 

גאווערנאר פארמעסט, באזיגנדיג דעם געוועזענעם רעפובליקאנער אסעמבלימאן דזשעק 

שיאטארעלי.

שעריל'ס זיג איז דער ערשטער מאל זינט די 1960גער יארן ווען ניו דזשערזי איינוואוינער האבן 

ערוויילט א גאווערנאר פון דער זעלבער פארטיי דריי טערמינען אין א רייע.

שעריל, וואס וועט ווערן דעם שטאט'ס 57סטער גאווערנאר, האט געפירט א קאמפיין צו שאפן מער 

צוגענגליכע וואוינונגען, נידערן שטייערן, געזונטהייט און ענערגיע קאסטן.

​​​​​​​זי האט געדינט כמעט 10 יאר אלס א נעיווי העליקאפטער פילאט, דערנאך האט זי געארבעט פון 

דעם ניו דזשערזי אטוירני'ס אפיס. זינט 2019 האט זי געדינט אין דעם הויז פון רעפרעזענטאטן פון 

ניו דזשערזי'ס 11טע דיסטריקט.

עמערדזשענסי אלערטס וועלן אנקומען צו כשר'ע טעלעפאונס אין מדנ"י

אין פרייליכע נייעס פאר חרד'ישע אידן אין ארץ ישראל איז געמאלדן געווארן דורך די ועד הרבנים 

לעניני טעכנעלאגיע אז עמערדזשענסי מעסעדזשעס ארויסגעשיקט דורך די שטאטראט וועלן אויך 

אנקומען צו כשר'ע טעלעפאונ'ס, נאך א לענגערע צוזאמארבעט דורך די טעכנעלאגיע ווארענונג 

אפטיילונג מיט די גרויסע כשר'ע טעלעפאון פראדוצירער.

די טעכעלאגיע וואס איז אויספרובירט געווארן צום ערשטן מאל ביי די קריג מיט איראן פאריגע יאר, 

ארבעט אז די טעקסט מעסעדזש ווערט איבערגעטוישט אויף א רעקארדינג און די אויטאמאטישע 

סיסטעם רופט אריין אלע כשר'ע טעלעפאונ'ס און מעלדט אויב עס איז פארהאן א ראקעט ווארענונג 

אין געגנט.

​​​​​​​דאס איז א סיסטעם וואס וועט פיל פארלייכטערן פאר היימישע אידן וואס האבן א כשר'ע טעלעפאון 

אבער ווילן נאכאלץ באקומען די לעבנס וויכטיגע מעסעדזשעס.

